Iochefed, Miriam a Merch Pharo 
Darllena: Exodus 2:1-10 a gwylia’r clip ffilm sydd ar www.beibl.net, Hanesion o’r Beibl: Miriam a Moses.
Darllena: ‘Miriam, Arwres Ifanc’, ‘Merch Pharo’ a ‘Iochefed, mam Miriam, Moses ac Aron.’
Yn yr hanes byr yma yn Exodus pennod 2 rydyn ni’n dod ar draws tair merch wahanol iawn, sydd i gyd yn chwarae rhan allweddol ym mywyd Moses.
Blynyddoedd ar ôl y digwyddiadau yn yr hanes yma fe arweiniodd Moses yr Hebreaid allan o wlad yr Aifft. Cafodd Moses fywyd rhyfeddol. Os wyt ti eisiau dysgu mwy am Moses dechreua drwy ddarllen Exodus, penodau 1 i 5. Os wyt ti’n mwynhau hanes Moses dalia ati i ddarllen llyfr Exodus!
Pwy mae Duw yn defnyddio i wneud ei waith?
Yr ateb syml ydy, pwy bynnag mae o eisiau! Meddylia am y gwahaniaethau rhwng y 3 ferch yn yr hanes:

Merch Pharo: Dydyn ni ddim yn gwybod ei hoedran, ond dyfalwn ei bod yn ferch weddol ifanc gan fod ei thad dal yn fyw. Mae ei hagwedd a’i hosgo yn awgrymu nad plentyn oedd hi. Merch yn ei hugeiniau falle? Merch bwerus, merch oedd wedi arfer â bywyd moethus. Roedd ganddi gaethweision i weini arni. Roedd hi’n gyfarwydd â rhoi gorchmynion. Roedd hi’n gyfoethog a dylanwadol. 

Does dim gwybodaeth yn yr hanes i awgrymu ei bod hi’n credu yn Nuw'r Beibl. Petai hi’n dilyn patrwm arferol yr Aifft mi fyddai hi’n addoli nifer fawr o dduwiau ffals. Roedd hi’n sicr yn gallu gwahaniaethu rhwng yr Hebreaid a’i phobl ei hun sef yr Eifftiaid. Roedd hi’n ymwybodol bod bwlch rhyngddi hi a nhw.
Roedd hi’n gwybod yn iawn fod ei thad wedi gorchymyn i ladd bechgyn yr Hebreaid. Ac mi fuodd hi’n gwbl anufudd i orchymyn ei thad! Fe ddewisodd fabwysiadu plentyn Hebraeg a’i fagu o dan drwyn ei thad yn y palas! Mae hi’n dipyn o ddynes!
Sut medrodd hi wneud hyn? Pam nad oedd Pharo wedi darganfod be oedd hi’n wneud? Pam nad oedd o wedi cymryd y babi a’i ladd? Yr unig ateb synhwyrol fedrwn ni roi ydy, mai cynllun Duw oedd y cyfan. Roedd gan Dduw gynllun penodol i fywyd Moses ac roedd o’n defnyddio unigolion o’i ddewis ei hun i weithredu’r cynllun hwnnw.
Mae’r Beibl yn pwysleisio mai Duw sy’n arwain, a’i fod ganddo gynlluniau ar gyfer y byd. Doedd gan ferch Pharo ddim syniad pa ganlyniadau fyddai'n dilyn ei phenderfyniad hi i achub un babi bach o’r dŵr.
Iochefed: Bywyd anodd iawn gafodd Iochefed. Roedd hi a’i theulu a’r holl genedl Hebraeg yn cael eu trin yn greulon gan yr Eifftiaid. Roedden nhw’n slafio yn y caeau am oriau hir. Doedd ganddyn nhw ddim rhyddid. 

Roedd hi’n wraig briod ac yn fam, ac mae’n hollol resymol i gredu y byddai hi’n poeni am ddiogelwch ei gŵr wrth iddo weithio oriau hir i’r Eifftiaid. Hefyd, mae’n hollol resymol i gredu y byddai hi’n poeni am ddyfodol Miriam wrth i’r Eifftiaid drin yr Israeliaid yn fwy a fwy llym.
Fe anwyd Iochefed yn yr Aifft, ac eto roedd hi’n ffyddlon i Dduw ei chyndeidiau. Doedd hi ddim erioed wedi gweld Israel / Gwlad Canaan. Drwy ffydd yr oedd hi’n byw. Roedd ganddi ffydd (trystio Duw) y byddai Duw Abraham, Isaac a Jacob yn gweithio o’i phlaid. 
Miriam: Yn ôl arbenigwyr sy’n astudio hanes y Beibl yn fanwl roedd Miriam tua 7 oed pan anwyd Moses.* Yng Nghymru heddiw mi fyddai hi’n ddisgybl ym mlwyddyn 3 yn yr ysgol gynradd. O’r hanes yn Exodus 2 rydyn ni’n dysgu bod ganddi hen ben ar ysgwyddau ifanc. Mae ganddi synnwyr cyffredin, mae hi’n ofalus ac yn ddewr. Roedd Miriam eisiau gofalu am ei brawd, felly pan osodwyd ef yn y brwyn aeth hi i ‘sefyll heb fod yn rhy bell, i weld beth fyddai'n digwydd iddo.’ 
Meddylia am y plentyn 7 mlwydd oed mwyaf clyfar a synhwyrol ti’n ’nabod. Dyna Miriam. Mae rhai plant 7 oed yn gallu rhesymu, darllen, siarad a chymdeithasu yn dda. Mi allai Miriam fod wedi panicio a chuddio pan welodd merch Pharo yn agosáu. Ond, roedd ganddi ddigon o sens i siarad â merch Pharo, ac yn ddigon doeth i nôl Iochefed i ofalu am Moses.
Mae plant ifanc fel hyn yn brin iawn - unwaith eto, yr unig esboniad rhesymol ydy dweud mai cynllun Duw oedd y cyfan.
.......

Fe ddefnyddiodd yr Arglwydd dywysoges o’r Aifft, mam ifanc oedd yn wynebu amgylchiadau difrifol a phlentyn ifanc tua 7 oed i gyflawni ei fwriadau. 

Does 'na neb yn rhy ifanc, yn rhy hen, yn rhy dlawd, na’n rhy gyfoethog fel nad ydy’r Arglwydd yn gallu ymyrryd yn eu bywydau a’u defnyddio i’w bwrpas ei hun.
Gweddïa: Diolcha i Dduw am y 3 ferch yn yr hanes. Diolcha am y gwersi rwyt ti wedi eu dysgu wrth ddarllen amdanyn nhw. Diolcha i’r Arglwydd ei fod yn Dduw mor fawr a nerthol.
GJenkins:  (* Merrill Unger, Unger’s Bible Dictionary, Moody Press, 1988)

